
Na osnovu člana 78. stav 1. tačka 3. i člana 134. stav 2. Statuta Javnog preduzeća Elektroprivreda 
Bosne i Hercegovine d.d.-Sarajevo, prečišćeni tekst, broj: SD-1067/11-19/3.b) od 09.03.2011. godine, 
Statuta o izmjenama i dopunama Statuta Javnog preduzeća Elektroprivreda Bosne i Hercegovine d.d-
Sarajevo, broj: SD-28363/11-23/2. od 24.11.2011.godine, Uprava Javnog preduzeća Elektroprivreda 
Bosne i Hercegovine d.d.-Sarajevo, na 25. sjednici održanoj dana 13.12.2011.godine, donosi 
 

O d l u k u  
o slobodi pristupa informacijama u posjedu  

Javnog preduzeća Elektroprivreda Bosne i Hercegovine d.d-Sarajevo 
 

Član 1. 
Predmet Odluke  

 
Odlukom o slobodi pristupa informacijama u Javnom preduzeću Elektroprivreda Bosne i Hercegovine 
d.d.-Sarajevo (u daljem tekstu: Društvo) uređuje se način zaprimanja zahtjeva za pristup informacijama, 
obrada primljenih zahtjeva, priprema rješenja po zahtjevima za pristup informacijama, informisanje 
Uprave o obrađenim zahtjevima, sačinjavanje vodiča, indeks registra, tromjesečnih i godišnjih 
izvještaja, izuzeci od saopštavanja informacija (u daljem tekstu: Odluka). 
 

Član 2. 
Pravo pristupa informacijama 

 
(1)Svako fizičko i pravno lice ima pravo pristupa informacijama koje su u posjedu Društva, u skladu sa 
odredbama Zakona o slobodi pristupa informacijama u Federaciji Bosne i Hercegovine (''Službene 
novine Federacije BiH'', broj: 32/01) (u daljem tekstu: Zakon).  
 
(2)Informacijama, u smislu Zakona, se pristupa na način utvrđen u Vodiču o pristupu informacijama u 
posjedu JP Elektroprivreda BiH d.d.-Sarajevo (u daljem tekstu: Vodič), a koji sadrži: informacije 
potrebne za obraćanje javnom organu i službeniku za informisanje, bitne elemente postupka podnošenja 
zahtjeva, zajedno sa uzorkom za informisanje, bitne elemente postupka podnošenja zahtjeva zajedno sa 
uzorkom zahtjeva u pisanoj formi, informacije o vrstama izuzetaka, postupku pristupa informacija, 
troškovima umnožavanja, o pravnim lijekovima i svim bitnim rokovima. 

 
(3)Vodič iz prethodnog stava donosi Uprava Društva. 
 
(4)Vrste informacija koje su u posjedu Društva su sadržane u dokumentu ''Index registar'', koji je 
sastavni dio Vodiča. 
 
(5)Vodič o pristupu informacijama u posjedu Javnog preduzeća Elektroprivreda Bosne I Hercegovine 
d.d.-Sarajevo i ''Index registar'' dostupni su na web-stranici Društva i u prostorijama Službenika za 
informisanje, a dostaviće se Ombudsmenima Federacije BiH i Univerzitetskoj biblioteci, u roku od 15 
dana od dana stupanja na snagu ove Odluke 

Član 3. 
Službenik za informacije 

 
(1)Službenik za informisanje u Društvu je Rukovodilac Službe za komunikacije, koji neposredno 
obrađuje zahtjeve za pristup informacijama u skladu sa Zakonom i ovom Odlukom (u daljem tekstu: 
Službenik za informisanje). 

 
(2)U distributivnim dijelovima Društva, Rukovodilac Službe za odnose s javnošću i informisanje 
kupaca vodi evidencije o primljenim zahtjevima, prati tok obrade zahtjeva, obrađuje zahtjeve za pristup 
informacijama i priprema rješenja, u skladu sa Zakonom i ovom Odlukom, dok u proizvodnim 
dijelovima Društva direktor dijela određuje zaposlenika koji obavlja ove poslove. 
 
(3)Podaci o Službeniku za informisanje u Direkciji Društva, zajedno sa adresom i brojem telefona bit će 
navedeni u Vodiču. 
 
(4)Kopija Vodiča sa podacima o Službeniku za informisanje u Direkciji Društva, dostavlja se 
Ombudsmenima Federacije BiH. 
 

Član 4. 
Zaprimanje zahtjeva za pristup informacijama 

 
Zahtjev za pristup informacijama zaprima Službenik za informisanje u Direkciji Društva ili zaposlenik 
iz člana 3. stav 2. ove Odluke, u dijelu Društva. 
 

Član 5. 
Nadležnost Društva za obradu zahtjeva za pristup informacijama 

 
Ukoliko Službenik za informisanje ili zaposlenik iz člana 3. stav 2. ove Odluke utvrdi da po 
podnesenom zahtjevu za pristup informacijama, Društvo nije nadležno, postupit će u skladu sa članom 
13. Zakona. 
 

Član 6. 
Dostavljanje informacija podnosiocu zahtjeva 

 
(1)Društvo dostavlja informacije podnosiocu zahtjeva za pristup informacijama ukoliko iste posjeduje u 
obliku u kojem su tražene. 
 
(2)Društvo utvrđuje izuzetom od saopštavanja cijelu ili dio informacije u slučajevima utvrđenim 
Zakonom i drugim važećim zakonima, te kada je saopštavanje informacije u suprotnosti sa Pravilnikom 
o poslovnoj tajni, Pravilnikom o radu i drugim aktima Društva, kojim se uređuje područje zaštite ličnih 
podataka, službene i profesionalne tajne. 

Član 7. 
Provođenje postupka ispitivanja javnog interesa  

 
(1)Društvo saopštava traženu informaciju bez obzira da li se radi o izuzecima utvrđenim Zakonom, 
ukoliko je to opravdano javnim interesom. 
 
(2)Službenik za informisanje ili zaposlenik iz člana 3. stav 2. ove Odluke provodi postupak ispitivanja 
javnog interesa, pri čemu uzima u obzir svaku štetu i korist koja može nastati saopštavanjem 
informacije, a na osnovu mišljenja i prijedloga ovlaštenog lica iz člana 9. stav 1. ove Odluke. 
 
(3)Prilikom ispitivanja postojanja javnog interesa Službenika za informisanje ili zaposlenik iz člana 3. 
stav 2. ove Odluke razmatra sve okolnosti naročito uključujući: svako nepoštivanje zakonske obaveze, 
postojanje bilo kakvog prijestupa, nepravde, zloupotrebe vlasti ili nemara u obavljanju službene 
dužnosti, neovlaštenog korištenja javnih fondova, opasnosti po zdravlje ili sigurnost pojedinca, javnosti 
ili okoline. 

 
Član 8. 

Provjera ispravnosti podnijetog zahtjeva za pristup informacijama 
 

(1)Službenik za informisanje ili zaposlenik iz člana 3. stav 2. ove Odluke provjerava formalnu 
ispravnost podnijetog zahtjeva za pristup informacijama. 
 
(2)U slučaju da zahtjev, zaprimljen u Društvu, ne ispunjava potrebne formalne uslove predviđene 
Zakonom, Službenik za informisanje priprema rješenje, koje sadrži obavijest podnosiocu zahtjeva da iz 
Zakonom predviđenih razloga takav zahtjev ne može biti obrađen, i koje se nakon potpisivanja od 
strane ovlaštenog lica dostavlja podnosiocu zahtjeva, u roku od 8 dana od dana prijema zahtjeva. 
 

Član 9. 
Obrada zahtjeva za pristup informacijama 

 
(1)Kada zahtjev ispunjava potrebne formalne uslove predviđene Zakonom, Službenik za informisanje 
pristupa obradi zahtjeva i zahtjev upućuje nadležnom Izvršnom direktoru, pomoćniku Generalnog 
direktora, direktoru dijela Društva ili rukovodiocu samostalne službe u Direkciji, u čijem je djelokrugu 
rada tražena informacija iz zahtjeva. 
 
(2)Nadležna lica iz stava 1. ovog člana dostavlja raspoložive podatke Službeniku za informisanje radi 
pripreme rješenja, u roku od 8 dana od dana prijema zahtjeva u Društvu ili donosi rješenje u skladu sa 
ovlaštenjima, u roku od 15 dana od dana prijema zahtjeva u Društvo. 
 
(3)Ukoliko je tražena informacija, Pravilnikom o poslovnoj tajni, ili drugim posebnim aktom, 
proglašena poslovnom tajnom, Službenik za informisanje priprema rješenje o odbijanju pristupa 
informaciji, koje se dostavlja podnosiocu zahtjeva u roku od 15 dana od dana prijema zahtjeva u 
Društvo. 

(4)Izuzetno, Uprava Društva cijeni da li tražena informacija predstavlja poslovnu tajnu u smislu odredbi 
Statuta Društva ili Pravilnika o poslovnoj tajni, ili bi saopštavanje informacije moglo nanijeti štetu 
Društvu, te donosi odgovarajuću odluku o dostupnosti informacije. 
 

Član 10. 
Priprema rješenja  

 
(1)Kada Službenik za informisanje zaprimi raspoložive podatke ili mišljenje ovlaštenog lica iz člana 9. 
stav 2.,  ili odluku iz člana 9. stav 4. ove Odluke, iz kojeg slijedi da se odbija pristup informaciji u 
cijelosti ili djelimično, priprema rješenje koje se nakon potpisivanja od strane ovlaštenog lica, dostavlja 
podnosiocu zahtjeva, a sve u roku od 15 dana od dana prijema zahtjeva u Društvo. 
  
(2)Kada Službenik za informisanje zaprimi raspoložive podatke ili mišljenje ovlaštenog lica iz člana 9. 
stav 2., ili odluku iz člana 9. stav 4. ove Odluke, iz kojeg slijedi da se odobrava pristup informaciji u 
cijelosti ili djelimično, priprema rješenje koje sadrži informaciju ili upućuje na način na koji podnosilac 
zahtjeva može doći do informacije, i koje se nakon potpisivanja od strane ovlaštenog lica, dostavlja 
podnosiocu zahtjeva, a sve u roku od 15 dana od dana prijema zahtjeva u Društvo. 
 

Član 11. 
Zaprimljeni zahtjevi u dijelovima Društva 

 
(1)Kada je zahtjev zaprimljen u dijelu Društva, zaposlenik koji obrađuje zahtjev za pristup 
informacijama u dijelu Društva, ispituje formalnu ispravnost zahtjeva, te priprema rješenje u skladu sa 
odredbama ove Odluke i postupkom određenim u Vodiču. 
 
(2)Ukoliko zahtjev ne ispunjava formalne uslove, direktor dijela Društva donosi rješenje iz člana 8. stav 
2. ove Odluke. 
 
(3)Kada zahtjev ispunjava formalne uslove, a predmet zahtjeva je u djelokrugu nadležnosti direktora 
dijela Društva, zaposlenik iz stava 1. ovog člana priprema rješenje kojim se odobrava ili odbija pristup 
informacijama, u skladu sa odredbama ove Odluke i postupkom određenim u Vodiču. 
 
(4)Kada je zahtjev zaprimljen u dijelu Društva, a predmet zahtjeva nije u djelokrugu nadležnosti 
direktora dijela Društva, zahtjev se hitno dostavlja Službeniku za informacije. 
 
 

Član 12. 
Dostavljanje rješenja iz dijelova Društva 

 
U slučaju kada direktor dijela Društva potpisuje i dostavlja rješenje podnosiocu zahtjeva, kopije 
podnesenih zahtjeva, kopije rješenja i potvrde o uplaćenim iznosima za umnožavanje, dostavljaju se 
Službeniku za informisanje. 

Član 13. 
Postupanje po zaprimljenim zahtjevima 

 
Postupanje po zaprimljenim zahtjevima smatra se prioritetnim cijeneći rokove utvrđene Zakonom. 
 
 

Član 14. 
Obrasci rješenja  

 
Tipski obrasci rješenja iz članova 6., 8., 9. 10. i 11.  su u prilogu ove Odluke i čine njen sastavni dio. 

 
 

Član 15. 
Troškovi za umnožavanje informacija 

 
(1)Za troškove umnožavanja informacija, u slučaju da se odobrava pristup informaciji u cijelosti ili 
djelimično, rješenjem iz člana 10. stav 2. i člana 11. ove Odluke utvrđuje se cijena podnosiocu zahtjeva 
u skladu sa Uputstvom koje je donio Federalni ministar pravde. 
 
(2)Društvo će izdati posebnu fakturu za  plaćanje troškova umnožavanja. 

 
Član 16. 

Žalba na rješenja  
 

(1)O žalbama izjavljenim protiv rješenja donijetih od strane ovlaštenih lica odlučuje Uprava Društva, a 
u slučaju žalbe na rješenja koja se odnose na odluke iz člana 9. stav 4. ove Odluke odlučuje  Nadzorni 
odbor Društva. 

 
(2)Žalbe na rješenja zaprima zaposlenik za informisanje. 
 
(3)Službenik  za informisanje predmet po žalbi podnosioca zahtjeva kompletira i dostavlja Upravi 
Društva  ili Nadzornom odboru Društva  na odlučivanje po žalbi. 
 

Član 17. 
Izvještaji o obrađenim zahtjevima 

 
(1)Službenik za informisanje Upravi Društva dostavlja tromjesečne i godišnji izvještaj o obrađenim 
zahtjevima u Direkciji i dijelovima Društva. 
 
(2)Društvo dostavlja tromjesečne i godišnji izvještaj Parlamentu Federacije BiH na način i u formi 
utvrđenoj u članu 20. Zakona. 

Član 18. 
Procedure sistema kvaliteta 

 
Odgovarajuće operativne procedure sistema kvaliteta bit će usklađene ili će biti donesene nove, u cilju 
provođenja ove Odluke, u roku od 60 dana od dana donošenja ove Odluke. 
 

Član 19. 
Prestanak važenja  

 
Danom stupanja na snagu ove Odluke prestaje da važi Odluka o slobodi pristupa informacijama u 
posjedu Javnog preduzeća Elektroprivreda Bosne i Hercegovine d.d.-Sarajevo broj:U-01-6244/08.-
28/8.a. od 01.04.2008.godine. 

Član 20. 
Stupanje na snagu 

 
Ova Odluka stupa na snagu danom donošenja i biće objavljena na oglasnoj ploči u sjedištu Društva i  na 
oglasnim pločama u podružnicama Društva. 
 
 
 

 Za Upravu Društva 
 Generalni direktor 

 
dr. Elvedin Grabovica 

 
Sarajevo, 13.12.2011.godine 
Broj: U-01-33606/11-25./11 
 


